“Azərbaycan Respublikasında qiymətləndirici fəaliyyətinə aid olan 

qulluqçu vəzifələrinin Vahid Tarif İxtisas Sorğu Kitabçası”nın 

(hissə 80) təsdiq edilməsi haqqında

AZƏRBAYCAN RESPUBLİKASI ƏMƏK VƏ ƏHALİNİN

 SOSİAL MÜDAFİƏSİ NAZİRLİYİNİN 

Q Ə R A R I

(30 yanvar 2003-cü il, N 3-2, 

Ədliyyə Nazirliyinin 13 fevral 2003-cü il tarixli, 2961 nömrəli qərarı ilə qeydiyyata alınmışdır)

Azərbaycan Respublikasının Əmək Məcəlləsinin 57-ci maddəsinin 2-ci bəndinə uyğun olaraq və respublikada əmlak bazarının formalaşması və inkişafını nəzərə alaraq Azərbaycan Respublikası Əmək və Əhalinin Sosial Müdafiəsi Nazirliyinin kollegiyası QƏRARA ALIR:

“Azərbaycan Respublikasında qiymətləndirici fəaliyyətinə aid olan qulluqçu vəzifələrinin Vahid Tarif İxtisas Sorğu Kitabçası” (hissə 80) təsdiq edilsin (əlavə olunur).

TARİF-İXTİSAS XÜSUSİYYƏTLƏRİ

Mütəxəssislər, baş mütəxəssislər də daxil olmaqla

Q İ Y M Ə T L Ə N D İ R İ C İ

Əmək funksiyası: qiymətləndirmə obyektinin (daşınmaz və daşınan əmlakın, fəaliyyət göstərən müəssisələrin (biznesin), qeyri-maddi obyektlərin və sair mülki-hüquqi obyektlərin) bazar və ya digər dəyərinin müəyyən edilməsi məqsədi ilə qiymətləndirmə fəaliyyətini həyata keçirir. Öz fəaliyyətində yüksək mənəvi əxlaqi prinsiplərə (peşə etikasına) və qiymətləndirmə standartlarına ciddi riayət edir. 

Qiymətləndirilən obyektin hüquqi mənsubiyyətini, onun əmlak bazarında likvid olmasını və dəyərinə təsir edən parametrlərini səciyyələndirən məlumatları ətraflı araşdırır. Qiymətləndirmə standartlarından istifadəni, qiymətləndirmənin aparılma metodunu və qiymətləndirmə zamanı standartlarla müqayisədə buraxılmış kənarlaşmanı əsaslandırır, zəruri hesablamalar aparır. Obyektin dəyərinə təsir edən əsas qiymətəmələgəlmə amillərini və qiymətləndirmənin aparılma metodunu müəyyən edir, analoji obyektlərin bazarını və dəyərini öyrənir. Qiymətləndirilməsi qanunvericilikdə nəzərdə tutulan hallarda dövlətə, ictimai və qeyri-hökumət təşkilatlarına və yerli özünüidarəetmə orqanlarına (bələdiyyələrə) məxsus olan obyektlərin məcburi qiymətləndirilməsini aparır. Qiymətləndirmədə iştirak etmək üçün müəyyən edilmiş qaydada digər qiymətləndiriciləri və yaxud başqa mütəxəssisləri dəvət edir. 

 Qiymətləndirmənin aparılması gedişində alınmış sənədlərin saxlanmasını təmin edir. Azərbaycan Respublikasının qanunvericiliyi ilə nəzərdə tutulan hallar istisna olmaqla qiymətləndirmə obyektinə aid olan məlumatların məxfiliyinə əməl edir. Qiymətləndirmə fəaliyyəti üçün zəruri olan informasiya bazası yaradır, bu istiqamətdə məlumatlar toplayır və sistemləşdirir.

Bilməlidir: Azərbaycan Respublikasının Konstitusiyasını, “Qiymətləndirmə fəaliyyəti haqqında” Azərbaycan Respublikasının Qanununu, Azərbaycan Respublikasının Əmək Məcəlləsini, ölkədə qiymətləndirmə fəaliyyətinin tənzimlənməsi ilə əlaqədar olan digər qanunların müddəalarını və normativ-hüquqi aktları; metodik materialları, qiymətləndirmə standartlarını, əmlak statistikasının əsaslarını, qiymətləndirmə metod və üsullarını; sənaye, kənd təsərrüfatı, tikinti, nəqliyyat, rabitə və digər maddi istehsal və xidmət sahələrində istehsalın təşkili və texnologiyasının əsaslarını; müəssisələrin təsərrüfat fəaliyyətinin və maliyyə göstəricilərinin təhlili üsullarını; təsərrüfat fəaliyyətinin mühasibat uçotunu;  qiymətləri, qiymətlərin dəyişilməsi nisbətlərini; qiymətləndirmə üçün vacib olan əmlakla bağlı idarəetməyə və icarəyə verilmə, vergiyə cəlb etmə, girov qoyma və s. əməliyyatların aparılması və gömrük işi haqqında qanunvericiliyi və normativ aktları; işgüzar ünsiyyət etikasını; hesablaşma texnikasından, rabitə və kommunikasiya vasitələrindən istifadə qaydalarını; təhlükəsizlik texnikası, əmək mühafizəsi, istehsalat sanitariyası və yanğından mühafizə qaydalarını.

Ödəniş dərəcələrinə ixtisas tələbləri:

8-ci dərəcə (qiymətləndirici) – iş stajına tələb qoyulmadan qiymətləndirmə sahəsində ali və ya orta ixtisas təhsili və ya müəyyən edilmiş qaydada əmlakın qiymətləndirilməsi sahəsində əlavə təhsil və ixtisas kursu;

9-13-cü dərəcələr – qiymətləndirmə sahəsində ali təhsil, “peşəkar qiymətləndirici” ixtisas dərəcəsi;

9-10-cu dərəcələr (peşəkar qiymətləndirici) – qiymətləndirici vəzifəsində 3 ildən az olmayaraq iş stajı;

11-12-ci dərəcələr (aparıcı peşəkar qiymətləndirici) – peşəkar qiymətləndirici vəzifəsində 3 ildən az olmayaraq iş stajı;

13-cü dərəcə (baş peşəkar qiymətləndirici) – aparıcı qiymətləndirici vəzifəsində 5 ildən az olmayaraq iş stajı;

14-15-ci dərəcələr (qiymətləndirici ekspert) – qiymətləndirmə sahəsində ali təhsil və “qiymətləndirici ekspert” ixtisas dərəcəsi və peşəkar qiymətləndirici vəzifəsində 3 ildən az olmayaraq iş stajı. 

Ödənilməmiş borclar müqabilində banklar tərəfindən əmlakın 

balansa götürülməsi və qiymətləndirilməsi

QAYDALARI

(Azərbaycan Respublikası Milli Bankı tərəfindən 5 may 2001-ci il tarixində təsdiq 

edilmiş və Azərbaycan Respublikası Ədliyyə Nazirliyində 22 may 2001-ci il tarixində qeydiyyata alınmışdır)

22 may 2001-ci il tarixindən qüvvəyə minmişdir

Ümumİ müddəalar 

1.1. Bu Qaydalar “Azərbaycan Respublikasının Milli Bankı haqqında”, “Azərbaycan Respublikasında banklar və bank fəaliyyəti haqqında” Azərbaycan Respublikasının Qanunlarına, Azərbaycan Respublikasının Mülki Məcəlləsinə və digər qanunvericilik aktlarına müvafiq surətdə hazırlanmış və müştərilər tərəfindən kredit öhdəlikləri yerinə yetirilmədikdə qanunvericiliyə müvafiq qaydada borclarının ödənilməsi məqsədi ilə bankın mülkiyyət hüququ əldə etdiyi əmlakın (daşınar və daşınmaz) balansa götürülməsi və qiymətləndirilməsi qaydalarını müəyyən edir. 

1.2. Bu Qaydaların məqsədi banklar üzərində nəzarət işinin beynəlxalq standartlara uyğunlaşdırılması və kommersiya (səhmdar-kommersiya) banklarının Milli Banka təqdim etdiyi hesabatlarda onlara məxsus əmlakın düzgün qiymətləndirilməsini və uçotunun aparılmasını təmin etməkdir.

1.3. Bu Qaydalar əmlakı bankın xeyrinə özgəninkiləşdirən şəxslər və borcalan müştərilərlə banklar arasında qanunvericilik və müqavilə ilə müəyyən edilən öhdəçilik münasibətlərinə təsir etmir və bu öhdəlikləri dəyişdirmir.

1.4. Borcalan aldığı krediti ödəyə bilmədikdə, bank qanunvericiliklə və müqavilə ilə müəyyən olunan qaydada əmlak üzərində mülkiyyət hüququ əldə etdikdə onu balansa götürməlidir. 

1.5. Əmlakın balansa götürülməsi, qiymətləndirilməsi və reallaşdırılması zamanı vergitutma ilə bağlı məsələlər Azərbaycan Respublikasının Vergi Məcəlləsinin müddəaları ilə tənzimlənir. 

1.6. Balansa götürülən əmlakın uzun müddət satılmaması nəticəsində onun dəyərinin azalması, keyfiyyətinin aşağı düşməsi və istifadə məhdudluğu bankın maliyyə vəziyyətinin pisləşməsinə səbəb ola bilən amillərdəndir. Ona görə də balansa götürülmüş belə əmlakın sayının və məbləğinin artması bank rəhbərliyi tərəfindən təhlükəli vəziyyət kimi qiymətləndirilməlidir. 

1.7. Milli Bank qaytarılmayan kreditlər əvəzinə götürülmüş əmlakın bankın balansında böyük məbləğdə yığılması faktını bankın resurslardan qeyri-səmərəli istifadə etməsi, kreditlərin təhlili və verilməsi qaydalarına etinasız yanaşması və kredit inzibatçılığının aşağı səviyyədə olması kimi qiymətləndirəcəkdir. 

1.8. Bu Qaydalarda aşağıdakı anlayışlardan istifadə olunur:

Qiymətləndirmə – ixtisaslı qiymətləndirici (qiymətləndirmə fəaliyyətini müvafiq dövlət orqanı tərəfindən verilmiş lisenziya əsasında həyata keçirən) tərəfindən müstəqil, obyektiv və qərəzsiz surətdə tərtib edilmiş yazılı nəticədir. Burada konkret tarixə toplanmış müvafiq məlumat, onun təhlili və qiymətləndirilən əmlakın bazar dəyəri barədə qiymətləndiricinin rəyi ifadə olunur. 

Bazar dəyəri – ədalətli satışın bütün şərtlərinə əməl edilməklə açıq bazarda əmlakı almaq üçün ehtimal olunan ən münasib qiymətdir. Ədalətli satış dedikdə  aşağıdakılar başa düşülür: a) alıcının və satıcının hərəkətləri müstəqil və düşünülmüşdür; b) onların hər ikisi kənardan təsir olmadan öz iqtisadi marağından çıxış edir. 

Kreditin ümumi dəyəri – borcun əvvəlki silinmələri nəzərə alınmadan (yəni xüsusi ehtiyat fondu hesabına əvvəllər silinmiş borclar çıxılmaqla) bütün hesablanıb alınmamış faizlər, komissiyon haqları və digər ödənişlər (kapitallaşdırılmış) daxil olmaqla ödənilməmiş kredit məbləğidir. 

2. Borclar müqabilində götürülmüş əmlakın uçotu

2.1. Borcun (kreditin) ödənilməsi üçün götürülmüş əmlak üzərində qanunvericiliyə uyğun olaraq mülkiyyət hüququ əldə edildiyi tarixdən bank həmin kreditin məbləğini Qaydaların 2.2-ci bəndi nəzərə alınmaqla balansdan silir, götürülmüş əmlak (bank işində istifadə olunan əmlakdan başqa) isə balansda “Digər aktivlər” hesabının müvafiq subhesablarında (“Digər daşınmaz əmlak” və ya “Daşınar əmlak”) uçota alınır.

2.2. Əmlak “Digər aktivlər” hesabında uçota alındığı tarixdə balansda onun dəyəri bazar dəyəri ilə kreditin ümumi dəyəri arasında müqayisəli aşağı məbləğdə əks etdirilir. Kreditin ümumi dəyəri əmlakın bazar dəyərindən çox olduğu halda yaranmış fərq bu əmlakın satılmasına sərf olunacaq bütün xərclər nəzərə alınmaqla bankın yaratdığı xüsusi ehtiyat fondu hesabına balansdan silinir. Balansda əks etdirilən bu məbləğ əmlakın yeni dəyəri hesab olunur. 

2.3. Əmlak üzərində mülkiyyət hüququnun əldə edilməsi və onun saxlanması ilə əlaqədar sərf olunan vəsait xərclər hesabına aid edilir(.

2.4. Sonrakı qiymətləndirmələr zamanı əmlakın dəyərinin hər hansı şəkildə azalması cari dövrün xərcləri hesabına aid edilir. Belə azalmaların xüsusi ehtiyat fondu hesabına aid edilməsinə yol verilmir. 

2.5. Əmlakın satılmasından əldə edilən faktiki gəlir və ya itki balansda dərhal uçota alınır, yəni bankın gəliri və ya xərci kimi təsdiq edilərək hesabatda əks olunur. 

2.6. Əmlakın satılması bankın özünün verdiyi kredit hesabına həyata keçirilirsə:

a) satışdan yaranan itki dərhal tanınır;

b) satışdan gəlir əldə edildikdə isə o, kreditin verilmə tarixindən bir il müddətində  yalnız “Gələcək dövrün gəlirləri” hesabında uçota alınır;


v) “gələcək dövrün gəlirləri” hesabında uçota alınan məbləğ əmlakın kredit hesabına satılması tarixindən bir il keçdikdən sonra kreditin qalan müddəti ərzində bərabər hissələrlə gəlirdə uçota alınır;((
q) əmlakın kredit hesabına satılmasından əldə edilən faiz gəlirləri bir il müddətində yalnız kassa metodu ilə uçota alınır. İkinci ildən başlayaraq faizlər üzrə gəlirlər hesablama metodu ilə uçota alınır;

ğ) əmlakın kredit hesabına satılması zamanı kreditin verilmə müddəti bir ildən az olarsa, əldə edilən gəlir kredit tam qaytarıldıqdan sonra uçota alınır. 

3. Əmlakın qiymətləndirilməsi

3.1. Qanunvericiliklə müəyyən olunmuş qaydada borcların ödənilməsi məqsədi ilə götürülmüş əmlak, balansda bazar dəyəri ilə uçota alınmalıdır. Əmlakın real bazar dəyərinin bankın maliyyə vəziyyətinə təsir etdiyini nəzərə alaraq onun qiymətləndirilməsi üçün aşağıdakı tələblərə və şərtlərə əməl edilməlidir.

3.11. Qiymətləndiricinin seçilməsi üçün tələblər:


a) əmlakla təmin edilmiş kreditin ümumi dəyəri 100 mln. manata qədər olduqda əmlak bankın mütəxəssisi tərəfindən qiymətləndirilə bilər. Bu zaman həmin mütəxəssis müstəqil fəaliyyət göstərməlidir. 


b) əmlakla təmin edilmiş kreditin ümumi dəyəri 100 mln. manatdan çox olduqda əmlak qiymətləndirici tərəfindən qiymətləndirilməlidir. 

3.1.2. Qiymətləndirici aşağıdakı tələblərə cavab verməlidir:

a) əmlakın bazar dəyərinin qiymətləndirilməsi qanunla buna səlahiyyəti olan şəxsə həvalə edilməlidir;

b) qiymətləndirməni həyata keçirən şəxsin, o cümlədən bankın mütəxəssisinin qiymətləndirməni apardığı əmlakla əməliyyatlarda hər hansı formada iştirakı, əmlakın qiymətləndirilməsində şəxsi marağı və əmlakla birbaşa və ya dolayı yolla heç bir maliyyə və digər əlaqəsi, habelə kreditlərin verilməsi, investisiya əməliyyatlarının aparılması və borcların yığılması prosesində iştirakı olmamalıdır; 

v) kənardan cəlb edilən qiymətləndirici bankla əlaqədar şəxs olmamalıdır.

3.2. Daşınmaz əmlakın qiymətləndirilməsi zamanı aşağıdakı şərtlərə əməl olunmalıdır:


a) qiymətləndirmə yazılı şəkildə tərtib edilməli, kifayət qədər məzmunlu və müfəssəl olmalı;

b) qiymətləndirmənin əsasları sifarişçiyə əmlakın dəyərinin düzgün müəyyən edildiyi barədə nəticə çıxarmağa əsas verməli;

v) qiymətləndirmə Qaydaların 1.8-ci bəndində müəyyən edilmiş bazar dəyərinin prinsiplərinə əsaslanmalı;

q) son üç ildə həmin və ya müqayisə üçün eyni tipli əmlakın satışı faktı üzrə (əgər belə hallar mövcuddursa) məlumatı olmalı;

ğ) əmlakın satışı üçün tələb olunan dövr təhlil edilməli və onun maksimal müddəti müəyyənləşdirilməli;

d) əmlakın texniki təsviri (yerləşdiyi coğrafi ərazi və ayrılmış ərazi planı) verilməli;

e) daşınmaz əmlaka daxil olan bütün daşınar əmlak da ayrılıqda təsvir edilməli və qiymətləndirilməli;

ə) əmlakın satışına təsir göstərə bilən cari bazar amilləri, iqtisadi şərtlər və meyllər təhlil edilməli və göstərilməli;

j) istifadə olunan qiymətləndirmə metodlarını (xərc metodu, satışların müqayisəsi və gəlir metodu) təsvir etməli, bu və ya digər metodun seçilməsinin səbəbləri göstərilməli;

z) yuxarıda göstərilən metodların, habelə qiymətləndirmənin tamlığı üçün lazım olan digər məlumatların olmamasının səbəbləri izah edilməli;

i) kifayət qədər məlumat əsasında sifarişçi qiymətləndirmənin məntiqini izləməli və onun bazar dəyərini hansı nəticələrin köməyi ilə müəyyən edildiyini bilməlidir. 

3.3. Daşınar əmlakın qiymətləndirilməsi qanunvericilikdə müəyyən olunmuş qayda və üsullarla aparılmalıdır. 

3.4. Kredit öhdəlikləri üçün banka verilmiş əmlak Qaydaların 3.1 - 3.3-cü bəndlərinin tələblərinə uyğun olaraq 6 ay əvvəl qiymətləndirilmişdirsə, onun balansa götürüldüyü tarixə yenidən qiymətləndirilməsi tələb olunmur. 

3.5. Kredit öhdəlikləri üçün bank tərəfindən balansa götürülmüş əmlak (bank işində istifadə olunan əmlakdan başqa) reallaşdırılmazsa, bank ildə bir dəfədən az olmamaq şərti ilə onun yenidən qiymətləndirilməsini həyata keçirməlidir.

3.6. Hər bir bank əmlakın dəyərinin dəyişməsi üzrə bütün faktların uçotunu (həm bankın özünün, həm də kənardan cəlb edilmiş qiymətləndirici tərəfindən aparılan qiymətləndirmənin əsasları, tarixi və dəyərin dəyişmə məbləği) aparmalıdır. 

3.7. Banklar bu Qaydaların tələblərinə uyğun olaraq qiymətləndirmənin həyata keçirilməsi üçün öz bankdaxili prosedurlarını hazırlamalı və hər bir əmlakın dəyərini bu prosedurların köməyi ilə müəyyən etməlidir. 

3.8. Bankın Müşahidə Şurası və İdarə Heyəti kredit öhdəlikləri üzrə götürülmüş əmlakın qiymətləndirilməsinin hazırladıqları prosedurlara uyğun olaraq aparılmasına nəzarət etməlidirlər. 

3.9. Əmlakın qiymətləndirilməsi üçün kənardan dəvət olunmuş qiymətləndiricilərlə bağlanmış müqavilədə bu Qaydaların şərtləri öz əksini tapmalıdır. 

Yerli (bələdiyyə) büdcəyə fiziki şəxslərin əmlak

vergisinin hesablanması və ödənilməsi qaydaları haqqında

METODİKİ GÖSTƏRİŞ

Azərbaycan Respublikası   Vergilə   Nazirliyinin 

19 may  2005-ci il   tarixli F-146 saylı  əmri ilə təsdiq  edilmişdir
I.     Ümumi  müddəalar

      2.   Fiziki şəxslərin əmlakına verginin hesablanması, ödənilməsi və  güzəştlərin verilməsi məsələlərində bu Metodiki göstərişlə yanaşı olaraq Azərbaycan Respublikasının Vergi Məcəlləsi, Azərbaycan Respublikasının Mülki Məcəlləsi, Azərbaycan Respublikasının «Bələdiyyələrin maliyyəsinin əsasları haqqında» 07.12.1999-cu il tarixli, «Yerli (bələdiyyə) vergi və ödənişlər haqqında» 27.12.2001-ci il tarixli  Qanunları, Azərbaycan Respublikasının Nazirlər Kabinetinin 28.06.1999-cu il tarixli qərarı ilə təsdiq edilmiş «Fiziki şəxslərin mülkiyyətində olan binaların inventar dəyərinin hesablanması» Qaydası  əldə rəhbər tutulmalıdır.

      3. Fiziki şəxslərin əmlakına vergi, vergitutma obyektlərinin olduğu  (qeydiyyatdan keçdiyi)  yerdəki bələdiyyələr tərəfindən hesablanır və həmin bələdiyyələrin büdcələrinə  ödənilir.

II   Fiziki şəxslərin əmlak vergisinin

ödəyiciləri və vergitutma obyektləri

      5.    Fiziki şəxslərin əmlak vergisinin obyekti aşağıdakılardır:

 a)    rezident və qeyri-rezident fiziki şəxslərin  xüsusi mülkiyyətində olan binalar;

 b)    rezident fıziki şəxsə məxsus olan su və hava nəqliyyatı vasitələri;

     Fiziki şəxsin vergitutma obyektləri olan binası dedikdə, sahibkarlıq fəaliyyəti üçün istifadə edilən və edilməyən binası və onun hissələri, habelə fiziki şəxslərin yaşayış evləri (mənzilləri), bağ evləri, qarajları və digər tikililəri və onların hissələridir.

      Su və hava nəqliyyatı vasitələrinə təyyarə, helikopter, gəmi, kater, yaxta, qayıq və bu qəbildən olan digər nəqliyyat vasitələri  daxildir.

IV.    Əmlak  vergisinin hesablanması və ödənilməsi qaydası

      7.  Fiziki şəxslərin binalarına əmlak vergisi, onların inventar dəyərindən şərti maliyyə vahidinin 5000 misli miqdarında məbləğ azaldılmaqla qalan məbləğdən  0,1 faiz dərəcə ilə hesablanır.

      9.  Bir nəfərə məxsus bina üzrə əmlak vergisi «Yerli (bələdiyyə) vergilər və ödənişlər haqqında» Qanunun 5.3-cü maddəsində nəzərdə tutulmuş qaydada müəyyən edilmiş inventar dəyərinə əsasən hesablanır.

      Fiziki şəxsin yeni tikililərinin və ya onların hissələrinin inşası başa çatdıqdan sonra Azərbaycan Respublikası Nazirlər Kabinetinin 1999-cu il 28 iyun tarixli 110 №-li qərarı ilə təsdiq edilmiş «Fiziki şəxslərin mülkiyyətində olan  binaların inventar dəyərlərinin hesablanması» Qaydasına əsasən həmin tikililərin inventar dəyəri müəyyənləşdirilir.

      10. Tikililər və onların hissələrinə görə fiziki şəxslərdən əmlak vergisi hesablamaq məqsədilə bələdiyyələr 3-5 ildə bir dəfədən çox olmayaraq ərazilərində yerləşən əmlakın qiymətləndirilməsi barədə qərar qəbul edirlər.  Əmlakın qiymətləndirilməsi üzrə əməliyyat bələdiyyələrin vəsaiti hesabına maliyyələşdirilir.  

      11. «Yerli (bələdiyyə) vergilər və ödənişlər haqqında» Qanunun 5.4-cü maddəsinə əsasən əmlakın dəyəri fiziki şəxsin təşəbbüsü ilə və onun hesabına müstəqil peşəkar qiymətləndiricilər tərəfindən də hesablana bilər.

      12. Bələdiyyələr daşınmaz əmlakın qeydiyyatını həyata keçirən müvafiq orqandan  fiziki şəxslərə məxsus  binaların inventar dəyəri barədə məlumat ala bilərlər.  

      13.  Fiziki şəxslərin xüsusi  mülkiyyətində olan binaya görə əmlak vergisinin hesablanması, onların yerləşdiyi ərazinin bələdiyyəsi tərəfindən həyata keçirilir. 

      15.   Bir neçə nəfərə məxsus bina üzrə əmlak vergisi - binanın müvafiq qaydada qiymətləndirilmiş inventar dəyərindən şərti maliyyə vahidinin 5000 mislinədək (yəni 27,5 mln. manat)  olan məbləğ çıxıldıqdan sonra həmin binanın hər sahibi üçün onun binanın dəyərindəki payına uyğun olaraq hesablanır.

( Məsələn, məhkəmə və notariat xərcləri, cari təmir və xidmət xərcləri, əmlak vergiləri və ya digər məcburi ödənişlər. 


(( Məsələn, borclar müqabilində götürülmüş əmlakın balans dəyəri 800 mln. manat olmuşdur. Bu əmlak bankın özünün verdiyi kredit hesabına müştəriyə 1 mlrd. manata satılmışdır. Gəlir 200 mln manat (1000-800= 200) təşkil edir. Kredit 11 ilə verilmişdir. Birinci il bankın maliyyə hesabatında gəlir göstərilmir, qalan 10 ildə isə hər il 20 mln manat (200:10=20) məbləğində gəlir göstərilir. 





